
ಕಾಸಶ್ವಾಸಸಮಾಯುಕ್ತಃ ಕ್ರೋಧೀ ಚ ಸುಖವರ್ಜಿತಃ .. 56..
ಸುತೇಶೇ ಭಾಗ್ಯಗೇ ಪುತ್ರೋ ಭಪೋ ವಾ ತತ್ಸಮೋ ಭವೇತ್ .

ಸ್ವಯಂ ವಾ ಗ್ರಂಥಕರ್ತಾ ಚ ವಿಖ್ಯಾತಃ ಕುಲದೀಪಕಃ .. 57..
ಸುತೇಶೇ ರಾಜ್ಯಭಾವಸ್ಥೇ ರಾಜಯೋಗೋ ಹಿ ಜಾಯತೇ .

ಅನೇಕಸುಖಭೋಗೀ ಚ ಖ್ಯಾತಕೀರ್ತಿರ್ನರೋ ಭವೇತ್ .. 58..

ಸುತೇಶೇ ಲಾಭಗೇ ಜಾತೋ ವಿದ್ಯಾವಾನ್ ಜನವಲ್ಲಭಃ .
ಗ್ರಂಥಕರ್ತಾ ಮಹಾದಕ್ಷೋ ಬಹುಪುತ್ರಧನಾನ್ವಿತಃ .. 59..
ಸುತೇಶೇ ವ್ಯಯಭಾವಸ್ಥೇ ಜಾತಃ ಪುತ್ರಸುಖೋಜ್ಜ್ಞಿತಃ .
ದತ್ತಪುತ್ರಯುತೋ ವಾಽಸೌ ಕ್ರೀತಪುತ್ರಾನ್ವಿತೋಽಥವಾ .. 60..

ಷಷ್ಠೇಶೇ ಲಗ್ನಗೇ ಜಾತೋ ರೋಗವಾನ್ ಕೀರ್ತಿಸಂಯುತಃ .
ಆತ್ಮಶತ್ರುರ್ಧನೀ ಮಾನೀ ಸಾಹಸೀ ಗುಣವಾನ್ ನರಃ .. 61..
ಷಷ್ಠೇಶೇ ಧನಭಾವಸ್ಥೇ ಸಾಹಸೀ ಕುಲವಿಶ್ರುತಃ .
ಪರದೇಶೀ ಸುಖೀ ವಕ್ತಾ ಸ್ವಕರ್ಮನೀರತಃ ಸದಾ .. 62..

ಷಷ್ಠೇಶೇ ಸಹಜಃ ಜಾತಃ ಕ್ರೋಧೀ ವಿಕ್ರಮವರ್ಜಿತಃ .
ಭ್ರಾತಾ ಶತ್ರುಸಮಸ್ತಸ್ಯ ಭೃತ್ಯಶ್ಚೋತ್ತರದಾಯಕಃ .. 63..
ಷಷ್ಠೇಶೇ ಸುಖಭಾವಸ್ಥೇ ಮಾತುಃ ಸುಖವಿವರ್ಜಿತಃ .
ಮನಸ್ವೀ ಪಿಶುನಾ ದ್ವೇಷೀ ಚಲಚಿತ್ತೋಽತಿವಿತ್ತವಾನ್ .. 64..

ಷಷ್ಠೇಶೇ ಸುತಗೋ ಯಸ್ಯ ಚಲಂ ತಸ್ಯ ಧನಾದಿಕಂ .

ಶತ್ರುತಾ ಪುತ್ರಮಿತ್ರೈಶ್ಚ ಸುಖೀ ಸ್ವಾರ್ಥೀ ದಯಾನ್ವಿತಃ .. 65..
ಷಷ್ಠೇಶೇ ರಿಪುಭಾವಸ್ಥೇ ವೈರಂ ಸ್ವಜ್ಞಾತಿಮಂಡಲಾತ್ .

ಅನ್ಯೈಃ ಸಹ ಭವೇನ್ಮೈತ್ರೀ ಸುಖಂ ಮಧ್ಯಂ ಧನಾದಿಜಂ .. 66..

ಷಷ್ಠೇಶೇ ದಾರಭಾವಸ್ಥೇ ಜಾತೋ ದಾರಸುಖೋಜ್ಝಿತಃ .
ಕೀರ್ತಿಮಾನ್ ಗುಣವಾನ್ಮಾನೀ ಸಾಹಸೀ ಧನಸಂಯುತಃ .. 67..
ಷಷ್ಠೇಶೇಽಷ್ಟಮಗೇ ಜಾತೋ ರೋಗೀ ಶತ್ರುರ್ಮನೀಷಿಣಾಂ .

ಪರದ್ರವ್ಯಾಭಿಲಾಷೀ ಚ ಪರದಾರರತೋಽಶುಚಿಃ .. 68..
ಷಷ್ಠೇಶೇ ಭಾಗ್ಯಗೇ ಜಾತಃ ಕಾಷ್ಠಪಾಷಾಣವಿಕ್ರಯೀ .

ವ್ಯವಹಾರೇ ಕ್ವಚಿದ್ಧಾನಿಃ ಕ್ವಚಿದ್ವೃದ್ಧಿಶ್ಚ ಜಾಯತೇ .. 69..

ಷಷ್ಠೇಶೇ ದಶಮೇ ಭಾವೇ ಮಾನವಃ ಕುಲವಿಶ್ರುತಃ .
ಅಭಕ್ತಶ್ಚ ಪಿತುರ್ವಕ್ತಾ ವಿದೇಶೇ ಚ ಸುಖೀ ಭವೇತ್ .. 70..

ಷಷ್ಠೇಶೇ ಲಾಭಗೇ ಜಾತಃ ಶತ್ರುತೋ ಧನಮಾಪ್ನುಯಾತ್ .

ಗುಣವಾನ್ ಸಾಹಸೀ ಮಾನೀ ಕಿಂತು ಪುತ್ರಸುಖೋಜ್ಝಿತಃ .. 71..
ಷಷ್ಠೇಶೇ ವ್ಯಯಭಾವಸ್ಥೇ ವ್ಯಸನೇ ವ್ಯಯಕೃತ್ ಸದಾ .

ವಿದ್ವದ್ದ್ವೇಷೀ ಭವೇಜ್ಜಾತೋ ಜೀವಹಿಂಸಾಸು ತತ್ಪರಃ .. 72..
ದಾರೇಶೇ ಲಗ್ನಗೇ ಜಾತಃ ಪರದಾರೇಷು ಲಂಪಟಃ .
ದುಷ್ಟೋ ವಿಚಕ್ಷಣೋಽಧೀರೋ ಜನೋ ವಾತರುಜಾನ್ವಿತಃ .. 73..

ದಾರೇಶೇ ಧನಗೇ ಜಾತೋ ಬಹುಸ್ತ್ರೀಭಿಃ ಸಮನ್ವಿತಃ .
ದಾರಯೋಗಾದ್ಧನಾಪ್ತಿಶ್ಚ ದೀರ್ಘಸೂತ್ರೀ ಚ ಮಾನವಃ .. 74..
ದಾರೇಶೇ ಸಹಜೇ ಜಾತೋ ಮೃತಾಪತ್ಯೋ ಹಿ ಮಾನವಃ .
ಕದಾಚಿಜ್ಜಾಯತೇ ಪುತ್ರೀ ಯತ್ನಾತ್ ಪುತ್ರೋಽಪಿ ಜೀವತಿ .. 75..

ದಾರೇಶೇ ಸುಖಭಾವಸ್ಥೇ ಜಾಯಾ ನಾಸ್ಯ ವಶೇ ಸದಾ .

ಸ್ವಯಂ ಸತ್ಯಪ್ರಿಯೋ ಧೀಮಾನ್ ಧರ್ಮಾತ್ಮಾ ದಂತರೋಗಯುಕ್ .. 76..

ದಾರೇಶೇ ಪಂಚಮೇ ಜಾತೋ ಮಾನಿ ಸರ್ವಗುಣಾನ್ವಿತಃ .
ಸರ್ವದಾ ಹರ್ಷಯುಕ್ತಶ್ಚ ತಥಾ ಸರ್ವಧನಾಧಿಪಃ .. 77..
ದಾರೇಶೇ ರಿಪುಭಾವಸ್ಥೇ ಭಾರ್ಯಾ ತಸ್ಯ ರುಜಾನ್ವಿತಾ .

ಸ್ತ್ರಿಯಾ ಸಹಾಽಥ ವಾ ವೈರಂ ಸ್ವಯಂ ಕ್ರೋಧೀ ಸುಖೋಜ್ಝಿತಃ .. 78..
ದಾರೇಶೇ ಸಪ್ತಮೇ ಭಾವೇ ಜಾತೋ ದಾರಸುಖಾನ್ವಿತಃ .
ಧೀರೋ ವಿಚಕ್ಷಣೋ ಧೀಮಾನ್ ಕೇವಲಂ ವಾತರೋಗವಾನ್ .. 79..

ದಾರೇಶೇ ಮೃತ್ಯುಭಾವಸ್ಥೇ ಜಾತೋ ದಾರಸುಖೋಜ್ಝಿತಃ .
ಭಾರ್ಯಾಽಪಿ ರೋಗಯುಕ್ತಾಽಸ್ಯ ದುಃಶೀಲಾಽಪಿ ನ ಚಾನುಗಾ .. 80..

ದಾರೇಶೇ ಧರ್ಮಭಾವಸ್ಥೇ ನಾನಾಸ್ತ್ರೀಭಿಃ ಸಮಾಗಮಃ .
ಜಾಯಾಹೃತಮನಾ ಜಾತೋ ಬಹ್ವಾರಂಭಕರೋ ನರಃ .. 81..
ದಾರೇಶೇ ಕರ್ಮಭಾವಸ್ಥೇ ನಾಸ್ಯ ಜಾಯಾ ವಶಾನುಗಾ .

ಸ್ವಯಂ ಧರ್ಮರತೋ ಜಾತೋ ಧನಪುತ್ರಾದಿಸಂಯುತಃ .. 82..
ದಾರೇಶೇ ಲಾಭಭಾವಸ್ಥೇ ದಾರೈರರ್ಥಸಮಾಗಮಃ .
ಪುತ್ರಾದಿಸುಖಮಲ್ಪಂ ಚ ಜನಃ ಕನ್ಯಪ್ರಜೋ ಭವೇತ್ .. 83..

ದಾರೇಶೇ ವ್ಯಯಗೇ ಜಾತೋ ದರಿದ್ರಃ ಕೃಪಣೋಽಪಿ ವಾ .

ಭಾರ್ಯಾ;ಪಿ ವ್ಯಯಶೀಲಾಽಸ್ಯ ವಸ್ತ್ರಾಜೀವೀ ನರೋ ಭವೇತ್ .. 84..

ಅಷ್ಟಮೇಶೇ ತನೌ ಜಾತಸ್ತನುಸೌಖ್ಯವಿವರ್ಜಿತಃ .
ದೇವಾನಾಂ ಬ್ರಾಹ್ಮಣಾನಾಂ ಚ ನಿಂದಕೋ ವ್ರಣಸಂಯುತಃ .. 85..
ಅಷ್ಟಮೇಶೇ ಧನೇ ಬಾಹುಬಲಹೀನಃ ಪ್ರಜಾಯತೇ .

ಧನಂ ತಸ್ಯ ಭವೇತ್ ಸ್ವಲ್ಪಂ ನಷ್ಟ ವಿತ್ತಂ ನ ಲಭ್ಯತೇ .. 86..

ರಂಧ್ರೇಶೇ ಸಹಜೇ ಭಾವೇ ಭ್ರಾತೃಸೌಖ್ಯಂ ನ ಜಾಯತೇ .

ಸಾಲಸ್ಯೋ ಭೃತ್ಯಹೀನಶ್ಚ ಜಾಯತೇ ಬಲವರ್ಜಿತಃ .. 87..
ರಂಧ್ರೇಶೇ ಸುಖಭಾವಸ್ಥೇ ಮಾತೃಹೀನೋ ಭವೇಚ್ಛಿಶುಃ .
ಗೃಹಭೂಮಿಸುಖೈರ್ಹೀನೋ ಮಿತ್ರದ್ರೋಹೀ ನ ಸಂಶಯಃ .. 88..
ರಂಧ್ರೇಶೇ ಸುತಭಾವಸ್ಥೇ ಜಡಬುದ್ಧಿಃ ಪ್ರಜಾಯತೇ .

ಸ್ವಲ್ಪಪ್ರಜ್ಞೋ ಭವೇಜ್ಜತೋ ದೀರ್ಘಾಯುಶ್ಚ ಧನಾನ್ವಿತಃ .. 89..

ರಂಧ್ರೇಶೇ ರಿಪುಭಾವಸ್ಥೇ ಶತ್ರುಜೇತಾ ಭವೇಜ್ಜನಃ .
ರೋಗಯುಕ್ತಶರೀರಶ್ಚ ಬಾಲ್ಯೇ ಸರ್ಪಜಲಾದ್ ಭಯಂ .. 90..

ರಂಧ್ರೇಶೇ ದಾರಭಾವಸ್ಥೇ ತಸ್ಯ ಭಾರ್ಯಾದ್ವಯಂ ಭವೇತ್ .

ವ್ಯಾಪಾರೇ ಚ ಭವೇಧಾನಿಸ್ತಸ್ಮಿನ್ ಪಾಪಯುತೇ ಧ್ರುವಂ .. 91..

ರಂಧ್ರೇಶೇ ಮೃತ್ಯುಭಾವಸ್ಥೇ ಜಾತಾ ದೀರ್ಘಾಯುಷಾಯುತಃ .
ನಿರ್ಬಲೇ ಮಧ್ಯಮಾಯುಃ ಸ್ಯಾಚ್ಚೌರೋ ನಿಂದ್ಯೋಽನ್ಯನಿಂದಕಃ .. 92..
ಅಷ್ಟಮೇಶೇ ತಪಃಸ್ಥಾನೇ ಧರ್ಮದ್ರೋಹೀ ಚ ನಾಸ್ತಿಕಃ .
ದುಷ್ಟಭಾರ್ಯಾಪತಿಶ್ಚೈವ ಪರದ್ರವ್ಯಾಪಹಾರಕಃ .. 93..
ರಂಧ್ರೇಶೇ ಕರ್ಮಭಾವಸ್ತೇ ಪಿತೃಸೌಖ್ಯವಿವರ್ಜಿತಃ .
ಪಿಶುನಃ ಕರ್ಮಹೀನಶ್ಚ ಯದಿ ನೈವ ಶುಭೇಕ್ಷಿತೇ .. 94..

ರಂಧ್ರೇಶೇ ಲಾಭಭಾವಸ್ಥೇ ಸಪಾಪೇ ಧನವರ್ಜಿತಃ .
ಬಾಲ್ಯೇ ದುಃಖೀ ಸುಖೀ ಪಶ್ಚಾತ್ ದೀರ್ಘಾಯುಶ್ಚ ಶುಭಾನ್ವಿತೇ .. 95..

ರಂಧ್ರೇಶೇ ವ್ಯಯಭಾವಸ್ಥೇ ಕುಕಾರ್ಯೇ ವ್ಯಯಕೃತ್ ಸದಾ .

ಅಲ್ಪಾಯುಶ್ಚ ಭವೇಜ್ಜಾತಃ ಸಪಾಪೇ ಚ ವಿಶೇಷತಃ .. 96..
ಭಾಗ್ಯೇಶೇ ಲಗ್ನಗೇ ಜಾತೋ ಭಾಗ್ಯವಾನ್ ಭೂಪವಂದಿತಃ .
ಸುಶೀಲಶ್ಚ ಸುರೂಪಶ್ಚ ವಿದ್ಯಾವಾನ್ ಜನಪೂಜಿತಃ .. 97..
ಭಾಗ್ಯೇಶೇ ಧನಭಾವಸ್ಥೇ ಪಂಡಿತೋ ಜನವಲ್ಲಭಃ .
ಜಾಯತೇ ಧನವಾನ್ ಕಾಮೀ ಸ್ತ್ರೀಪುತ್ರಾದಿಸುಖಾನ್ವಿತಃ .. 98..
ಭಾಗ್ಯೇಶೇ ಭ್ರಾತೃಭಾವಸ್ಥೇ ಜಾತೋ ಭ್ರಾತೃಸುಖಾನ್ವಿತಃ .
ಧನವಾನ್ ಗುಣವಾಂಶ್ಚಾಪಿ ರೂಪಶೀಲಸಮನ್ವಿತಃ .. 99..
ಭಾಗ್ಯೇಶೇ ತುರ್ಯಭಾವಸ್ಥೇ ಗೃಹಯಾನಸುಖಾನ್ವಿತಃ .
ಸರ್ವಸಂಪತ್ತಿಯುಕ್ತಶ್ಚ ಮಾತೃಭಕ್ತೋ ಭವೇನ್ನರಃ .. 100..
ಭಾಗ್ಯೇಶೇ ಸುತಭಾವಸ್ಥೇ ಸುತಭಾಗ್ಯಸಮನ್ವಿತಃ .
ಗುರುಭಕ್ತಿರತೋ ಧೀರೋ ಧರ್ಮಾತ್ಮಾ ಪಂಡಿತೋ ನರಃ .. 101..
ಭಾಗ್ಯೇಶೇ ರಿಪುಭಾವಸ್ಥೇ ಸ್ವಲ್ಪಭಾಗ್ಯೋ ಭವೇನ್ನರಃ .
ಮಾತುಲಾದಿಸುಖೈರ್ಹೀನಃ ಶತ್ರುಭಿಃ ಪೀಡಿತಃ ಸದಾ .. 102..

ಭಾಗ್ಯೇಶೇ ದಾರಭಾವಸ್ಥೇ ದಾರಯೋಗಾತ್ ಸುಖೋದಯಃ .
ಗುಣವಾನ್ ಕೀರ್ತಿಮಾಂಶ್ಚಾಪಿ ಜಾಯತೇ ದ್ವಿಜಸತ್ತಮಃ .. 103..
ಭಾಗ್ಯೇಶೇ ಮೃತ್ಯುಭಾವಸ್ಥೇ ಭಾಗ್ಯಹೀನೋ ನರೋ ಭವೇತ್ .

ಜ್ಯೇಷ್ಠಭ್ರಾತೃಸುಖಂ ನೈವ ತಸ್ಯ ಜಾತಸ್ಯ ಜಾಯತೇ .. 104..

ಭಾಗ್ಯೇಶೇ ಭಾಗ್ಯಭಾವಸ್ಥೇ ಬಹುಭಾಗ್ಯಸಮನ್ವಿತಃ .
ಗುಣಸೌಂದರ್ಯಸಂಪನ್ನೋ ಸಹಜೇಭ್ಯಃ ಸುಖಂ ಬಹು .. 105..

ಭಾಗ್ಯೇಶೇ ಕರ್ಮಭಾವಸ್ಥೇ ಜಾತೋ ರಾಜಾಽಥ ತತ್ಸಮಃ .
ಮಂತ್ರೀ ಸೇನಾಪತಿರ್ವಾಽಪಿ ಗುಣವಾನ್ ಜನಪುಜಿತಃ .. 106..
ಭಾಗ್ಯೇಶೇ ಲಾಭಭಾವಸ್ಥೇ ಧನಲಾಭೋ ದಿನೇ ದಿನೇ .

ಭಕ್ತೋ ಗುರುಜನಾನಾಂ ಚ ಗುಣವಾನ್ ಪುಣ್ಯವಾನಪಿ .. 107..

ಭಾಗ್ಯೇಶೋ ವ್ಯಯಭಾವಸ್ಥೋ ಭಾಗ್ಯಹಾನಿಕರೋ ನೃಣಾಂ .

ಶುಭಕಾರ್ಯೇ ವ್ಯಯೋ ನಿತ್ಯಂ ನಿರ್ಧನೋಽತಿಥಿಸಂಗಮಾತ್ .. 108..

ವೀರ್ಯವಾನ್ಮತಿಮಾನ್ ದಕ್ಷೋ ನೃಪಕಾರ್ಯೇಷು ಕೋವಿದಃ .
ದಶಮೇ ವೈ ಪ್ರಾಣಪದೇ ದೇವಾರ್ಚನಪರಾಯಣಃ .. 83..
ವಿಖ್ಯಾತೋ ಗುಣವಾನ್ ಪ್ರಾಜ್ಞೋ ಭೋಗೀಧ ನಸಮನ್ವಿತಃ .

18 sanskritdocuments.org



ಬೃಹತ್ಪಾರಾಶರಹೋರಾಶಾಸ್ತ್ರಂ 21-30

ಲಾಭಸ್ಥಾನಸ್ಥಿತೇ ಪ್ರಾಣೇ ಗೌರಾಂಗೋ ಮಾತೃವತ್ಸಲಃ .. 84..
ಕ್ಷುದ್ರೋ ದುಷ್ಟಸ್ತು ಹೀನಾಂಗೋ ವಿದ್ವೇಶೀ ದ್ವಿಜಬಂಧುಷು .

ವ್ಯಯೇ ಪ್ರಾಣೇ ನೇತ್ರರೋಗೀ ಕಾಣೋ ವಾ ಜಾಯತೇ ನರಃ .. 85..
ಇತ್ಯಪ್ರಕಾಶಖೇಟಾನಾಂ ಫಲಾನ್ಯುಕ್ತಾನಿ ಭೂಸುರ .

ತಥಾ ಯಾನಿ ಪ್ರಕಾಶಾನಾಂ ಸೂರ್ಯಾದೀನಾಂ ಖಚಾರಿಣಾಂ .. 86..

ತಾನಿ ಸ್ಥಿತಿವಶಾತ್ತೇಷಾಂ ಸ್ಫುಟದೃಷ್ಟಿವಶಾತ್ ತಥಾ .

ಬಲಾಽಬಲವಿವೇಕೇನ ವಕ್ತವ್ಯಾನಿ ಶರೀರಿಣಾಂ .. 87..

ಅಥೇ ಗ್ರಹಸ್ಫುಟದೃಷ್ಟಿಕಥನಾಧ್ಯಯಾಃ .. 26..
ಭಗವಾನ್ ಕತಿಧಾ ದೃಷ್ಟಿರ್ಬಲಂ ಕತಿವಿಧಂ ತಥಾ .

ಇತಿ ಮೇ ಸಂಶಯೋ ಜಾತಸ್ತಂ ಭವಾನ್ ಛೇತ್ತುಮರ್ಹಿತಿ .. 1..

ಏಕಾ ರಾಶಿವಶಾದ್ ದೃಷ್ಟಿಃ ಪೂರ್ವಮುಕ್ತಾ ಚ ಯಾ ದ್ವಿಜ .

ಅನ್ಯಾ ಖೇಟಸ್ವಭಾವೋತ್ಥಾ ಸ್ಫುಟಾ ತಾಂ ಕಥಯಾಮ್ಯಹಂ .. 2..

ತ್ರಿದಶೇ ಚ ತ್ರಿಕೋಣೇ ಚ ಚತುರಸ್ರೇ ಚ ಸಪ್ತಮೇ .

ಪಾದವೃದ್ಧಯಾ ಪ್ರಪಶ್ಯಂತಿ ಪ್ರಯಚ್ಛಂತಿ ಫಲಂ ತಥಾ .. 3..

